
Na osnovu člana 19. Statuta Udruženja mladih „Link“, Upravni odbor Udruženja mladih 

„Link“ na sjednici održanoj dana 15. februara 2026. godine, donosi: 

PRAVILNIK 

o oblicima i načinima angažovanja članova, saradnika i drugih lica 

Član 1. 

(Predmet) 

Ovim Pravilnikom uređuju se vrste, način i uslovi angažovanja fizičkih lica u Udruženju 

mladih „Link“ (u daljem tekstu: Udruženja), uključujući članove, saradnike i druga lica koja 

doprinose realizaciji aktivnosti i projekata Udruženja. 

Član 2. 

(Rodna neutralnost) 

Izrazi koji se koriste u ovom Pravilniku, bez obzira jesu li korišteni u muškom ili 

ženskom rodu, obuhvataju na jednak način i muški i ženski rod. 

Član 3. 

(Cilj angažovanja) 

(1) Cilj angažovanja fizičkih lica u Udruženju jeste osigurati efikasno i transparentno 

uključivanje članova, kao i stručnih, volonterskih i projektno angažovanih saradnika u 

realizaciju programskih ciljeva, projekata i aktivnosti Udruženja, u skladu sa njegovom 

misijom, vizijom, ciljevima i strateškim dokumentima. 

(2) Angažovanje se vrši kako bi se: 

a) realizovali projekti i aktivnosti koji doprinose ostvarivanju ciljeva Udruženja, 

u situacijama kada priroda posla ne zahtijeva zasnivanje radnog odnosa, već povremeno 

ili projektno angažovanje; 

b) omogućilo uključivanje stručnih lica sa specifičnim znanjima i vještinama 

potrebnim za pojedinačne zadatke, kao što su analize, održavanje treninga i edukacija, 

istraživanja, dizajn, prevođenje, izvještavanje i slično; 

c) osiguralo kvalitetno i efikasno upravljanje i praćenje projekata i aktivnosti, 

putem koordinatora u okviru pojedinih programskih cjelina, projekata ili radnih timova; 

d) pružila prilika mladima da kroz angažman stiču praktična iskustva i razvijaju 

vlastite kompetencije;  



e) omogućilo fleksibilno i funkcionalno upravljanje ljudskim resursima, 

prilagođeno dinamičnoj prirodi projektnog djelovanja i zasnovano na principima 

odgovornosti, jednakosti i profesionalnosti; 

f) promovisali principi transparentnosti, etičnosti i javnog interesa, kroz rad koji 

poštuje standarde odgovornog i zakonitog finansijskog poslovanja. 

Član 4. 

(Vrste angažmana) 

(1) Angažovanje lica se može vršiti isključivo putem sljedećih ugovora: 

a) Ugovora o djelu; 

b) Ugovora o autorskom djelu; 

c) Ugovora o privremenim i povremenim poslovima; 

d) Ugovora o volontiranju. 

(2) Prilikom svakog angažovanja po osnovama iz stava (1) ovog člana, poštovat će se 

odredbe važećih zakona i propisa, uključujući Zakon o radu Federacije Bosne i Hercegovine, 

Zakon o porezu na dohodak, Zakon o volontiranju Federacije Bosne i Hercegovine, Zakon o 

autorskom i srodnim pravima, te drugi relevantni podzakonski akti. 

Član 5. 

(Ugovor o djelu) 

(1) Ugovor o djelu zaključit će se kada se za potrebe Udruženja obavlja konkretan, 

vremenski ograničen zadatak koji nije sistematizovan kao stalni posao Udruženja niti 

predstavlja zakonski osnov za zasnivanje radnog odnosa, a čiji rezultat ima upotrebnu 

vrijednost (npr. koordinacija projekta, asistencija koordinaciji projekta, realizacija aktivnosti, 

izrada izvještaja, vođenje radionica, administrativna podrška i slično). 

(2) Osnov za isplatu naknade po ugovoru o djelu je uredno izvršen posao, potvrđen od 

strane ovlaštenog lica Udruženja. 

(3) Izuzetno od stava (4) ovog člana, ako je ugovorom tako određeno, osnov za isplatu 

može biti i pozitivno ocijenjen izvještaj o izvršenom poslu. 



Član 6. 

(Ugovor o autorskom djelu) 

(1) Ugovor o autorskom djelu se može zaključiti kada je predmet angažovanja rezultat 

originalnog autorskog stvaralaštva u smislu Zakona o autorskom i srodnim pravima, a koji ima 

obilježja autorskog djela. 

(2) Ugovor o autorskom djelu može se zaključiti za poslove kao što su izrada 

publikacija, edukativnih materijala, priručnika, istraživačkih izvještaja, analiza, vizuelnih i 

multimedijalnih sadržaja, promotivnih materijala, stručnih tekstova i drugih autorskih djela 

nastalih za potrebe Udruženja. 

(3) Osnov za isplatu autorskog honorara je uredno predato autorsko djelo, koje 

ovlašteno lice Udruženja prihvati i potvrdi kao ispravno i upotrebljivo. 

Član 7. 

(Ugovor o privremenim i povremenim poslovima) 

(1) Ugovor o privremenim i povremenim poslovima može se zaključiti kada se za 

potrebe Udruženja obavljaju poslovi koji su po svojoj prirodi kratkotrajnog, sezonskog ili 

povremenog karaktera, koji nisu dio osnovne registrovane djelatnosti Udruženja, te koji ne 

zahtijevaju zasnivanje radnog odnosa, i to kada je neophodno isplaćivati naknadu periodično 

ili prije izvršenog posla. 

(2)  Ovaj oblik ugovora može se koristiti za pomoćne, tehničke, logističke, 

administrativne i druge operativne poslove koji doprinose realizaciji projekata, programa i 

aktivnosti Udruženja. 

(3) Ugovor se može zaključivati i periodično, za ponavljajuće zadatke s vremenskim 

razmacima, ako priroda posla to zahtijeva. 

(4) Osnov za isplatu naknade po ovom ugovoru je uredno evidentiran i odrađen rad, u 

skladu s ugovorenim rasporedom i obimom posla, što utvrđuje ovlašteno lice Udruženja putem 

mjesečnog izvještaja ili redovne periodične kontrole. 

Član 8. 

(Ugovor o volontiranju) 

(1) Ugovor o volontiranju zaključuje se sa fizičkim licima koja se dobrovoljno uključuju 

u aktivnosti Udruženja, uključujući članove Udruženja i lica iz partnerskih organizacija sa 

kojima je zaključen odgovarajući ugovor ili memorandum o saradnji, a koje učestvuju u 



aktivnostima od društvene koristi i značaja za ostvarivanje ciljeva i programa Udruženja, 

zasnovanim na principima dobrovoljnosti, solidarnosti i aktivnog doprinosa zajednici. 

(2) Ugovor se zaključuje u slučajevima kada je radi realizacije volonterskog angažmana 

potrebno osigurati refundaciju stvarnih troškova (prevoz, ishrana, smještaj i slično), u skladu 

sa Zakonom o volontiranju Federacije Bosne i Hercegovine. 

(3) Ugovor o volontiranju može se zaključiti za: 

a) refundaciju troškova nastalih u sklopu angažmana, koji se obavlja bez 

naknade, u okviru projekata i aktivnosti Udruženja; 

b) volonterski angažman u javnim, humanitarnim, edukativnim, ekološkim i 

drugim društveno korisnim aktivnostima od interesa za Udruženje; 

c) refundaciju troškova angažmana u zajedničkim projektima, manifestacijama 

i inicijativama koje se realizuju u saradnji ili partnerstvu s drugim udruženjima, 

fondacijama, institucijama, javnim ustanovama ili međunarodnim organizacijama, kada 

je volontiranje usmjereno na ostvarivanje ciljeva od opšteg društvenog interesa i 

interesa Udruženja. 

(4) Članovi sa kojima je zaključen Ugovor o volontiranju nemaju pravo na novčanu 

naknadu, ali imaju pravo na refundaciju stvarnih troškova nastalih u vezi s volontiranjem, 

uključujući: 

a) troškove prijevoza, ishrane i smještaja; 

b) troškove mobilnog telefona i ostalih sredstava komunikacije; 

c) druge opravdane troškove vezane za realizaciju angažmana. 

(5) Za potrebe refundacije troškova nastalih u vezi sa volonterskim angažmanom, 

Udruženje je dužno prikupiti, evidentirati i arhivirati svu prateću dokumentaciju koja dokazuje 

osnov refundacije. 

(6) Dokumentacija iz prethodnog stava obavezno obuhvata: 

a) potpisan ugovor o volontiranju; 

b) izvještaj o obavljenim aktivnostima ili prisustvu na događaju; 

c) zahtjev volontera za refundaciju troškova sa priloženim računima, fiskalnim 

potvrdama, kartama, putnim nalozima ili drugim relevantnim dokazima. 

 

 



Član 9. 

(Postupak angažovanja lica) 

(1) Postupak angažovanja lica pokreće se na osnovu potreba koje proizlaze iz: 

a) projektnog prijedloga ili ugovora o donaciji, kojim se predviđa angažovanje 

određenih lica; 

b) odluke Upravnog odbora Udruženja o potrebi angažovanja; 

c) odluke Predsjednika Udruženja ili drugih lica, u skladu sa ovlaštenjima; 

d) dogovora projektnog tima u okviru realizacije programa ili aktivnosti 

Udruženja; 

e) drugih planova, programa ili akata odobrenih od strane Upravnog odbora. 

(2) U slučajevima kada angažovanje proizilazi iz projektnog prijedloga koji je sastavni 

dio ugovora o donaciji, nije potrebno posebno donošenje odluke o angažovanju, već se smatra 

da je projekat i/ili ugovor o donaciji osnov za zaključivanje ugovora sa licima navedenim u 

projektnim aktivnostima. 

(3) U slučajevima kada naknada za angažman na mjesečnom nivou angažmana ne 

prelazi 35% prosječne neto plate u Federaciji Bosne i Hercegovine za prethodni mjesec, 

angažovanje se može pokrenuti na osnovu usmenog dogovora  sa ovlaštenim licem Udruženja, 

uz obavezu da se prije početka rada definišu osnovni uslovi i to:  

a) vrsta ugovora;  

b) trajanje; 

c) opis posla; 

d) iznos naknade. 

(4) Ukoliko se radi o angažmanu koje podrazumijeva duži period, značajniju finansijsku 

obavezu ili strateški značaj za Udruženje, Predsjednik Udruženja ili koordinator projekta 

dostavlja obrazloženi prijedlog Upravnom odboru radi odobrenja i potpisivanja ugovora. 

(5) U slučaju angažmana članova Upravnog odbora ili Predsjednika Udruženja, ugovor 

u njihovo ime potpisuje drugi ovlašteni član Upravnog odbora ili lice koje osoba ovlaštena za 

predstavljanje i zastupanje Udruženja posebno ovlasti. 

(6) U slučajevima iz stava (5) ovog člana, a kada naknada za sve angažmane jednog lica 

na mjesečnom nivou prelazi 30% prosječne neto plate u Federaciji Bosne i Hercegovine za 

prethodni mjesec, potrebno je donijeti pisanu odluku o angažovanju, kojom se potvrđuje 

opravdanost angažmana i odsustvo potencijalnog sukoba interesa. 



(7) Procentualni pragovi naknade iz stava (3) i (6) ovog člana primjenjuju se i na 

ugovore o djelu, pri čemu se iznos naknade prije zaključenja procjenjuje na mjesečnom nivou. 

(8) U skladu sa ukazanom potrebom, nakon izvršene procjene Upravni odbor može 

odlučiti da sprovede interni ili javni poziv (konkurs) za angažman lica. 

(9) Postupak po javnom pozivu iz stava (8) ovog člana vodi Upravni odbor ili komisija 

koju Upravni odbor imenuje, a odluka o izboru se donosi u formi zapisnika ili obavještenja, 

koje se čuva u arhivi Udruženja. 

(10) Svaki ugovor o angažovanju mora biti zaključen u pisanoj formi, potpisan od strane 

ovlaštenog predstavnika Udruženja i angažovanog lica, te ovjeren pečatom Udruženja. 

(11) Po potpisivanju ugovora, najmanje jedan primjerak se uručuje angažovanom licu. 

(12) Postupak zaključenja ugovora mora biti sproveden u skladu s principima 

ekonomičnosti, transparentnosti, zakonitosti i nepristrasnosti, uz uvažavanje hitnosti i prirode 

projektnog rada Udruženja. 

Član 10. 

(Trajanje angažmana) 

(1) Angažman lica po osnovu jednog Ugovora o djelu ili jednog Ugovora o autorskom 

djelu može trajati najduže 12 (dvanaest) mjeseci, osim ukoliko Upravni odbor posebnom 

odlukom, uslijed opravdanih okolnosti ne odobri produženje istog. 

(2) Angažman lica, po osnovu Ugovora o privremenim i povremenim poslovima, koje 

nije u statusu studenta može trajati najduže 60 (šezdeset) dana u toku jedne kalendarske godine. 

(3) Angažman lica, po osnovu Ugovora o privremenim i povremenim poslovima, koje 

ima status studenta može trajati najduže 180 (stotinu osamdeset) dana u toku jedne kalendarske 

godine. 

Član 11. 

(Sadržaj ugovora) 

(1) Svaki ugovor o angažovanju, mora biti zaključen u pisanoj formi, na obrascu koji 

usvaja Upravni odbor Udruženja, i mora sadržavati sljedeće elemente: 

a) naziv i podatke ugovornih strana, uključujući podatke Udruženja (PJIB, 

adresa, ime i prezime ovlaštene osobe) i lične podatke angažovanog lica (ime, prezime, 

JMBG, adresa, broj bankovnog računa); 

b) pravni osnov angažovanja, odnosno vrstu ugovora; 

c) opis poslova i obaveza; 



d) rok i trajanje angažovanja; 

e) visinu, način i dinamiku isplate naknade, u bruto iznosu koji uključuje sve 

poreze i doprinose, kao i obavezu Udruženja da izvrši sve propisane obračune i uplate 

javnih prihoda; 

f) osnov za isplatu naknade, koji može biti završen posao, pozitivno ocijenjen 

izvještaj o izvršenju obaveza, uredno evidentiran radni period ili izvršena kontrola. 

g) odredbu o raskidu ugovora, kojom se propisuju razlozi i postupak za 

prestanak ugovora, uključujući jednostrani raskid i obavezu obavještenja druge strane; 

h) odredbu o rješavanju sporova, kojom se utvrđuje da će se svi sporovi pokušati 

riješiti sporazumno, a u protivnom pred nadležnim sudom prema sjedištu Udruženja; 

i) odredbu o primjeni prava, kojom se potvrđuje da se na odnose iz ugovora 

primjenjuju odredbe Zakona o obligacionim odnosima Federacije Bosne i Hercegovine, 

Zakona o radu, Zakona o porezu na dohodak i/ili drugih relevantnih propisa; 

j) potpise ugovornih strana i mjesto i datum zaključenja ugovora. 

(2) Ugovori o autorskom djelu moraju sadržavati i odredbu o prenosu autorskih prava, 

obimu, načinu i trajanju korištenja autorskog djela, a u skladu sa Zakonom o autorskim i 

srodnim pravima Bosne i Hercegovine. 

(3) Ugovori o volontiranju moraju sadržavati odredbu o refundaciji stvarnih troškova. 

Član 12. 

(Naknade i porezne obaveze) 

(1) Lica angažovana po osnovu ugovora iz člana 4. ovog Pravilnika ostvaruju pravo na 

novčanu naknadu za svoj rad, osim lica angažovanih po osnovu Ugovora o volontiranju, u 

skladu sa uslovima, obimom i kvalitetom izvršenog posla, kao i ugovorenim obavezama. 

(2) Visina naknade utvrđuje se ugovorom između Udruženja i angažovanog lica, u bruto 

iznosu, koji uključuje sve zakonom propisane poreze i doprinose. 

(3) Isplate naknada vrše se isključivo na osnovu potpisanog ugovora. 

(4) Naknade se mogu isplaćivati jednokratno po izvršenom poslu ili periodično 

(mjesečno, kvartalno ili po fazama projekta), u skladu s ugovorom i dinamikom realizacije 

aktivnosti. 

(5) Udruženje je obavezno da pri svakoj isplati naknade po osnovu ugovora o djelu, 

ugovora o autorskom djelu ili ugovoru o privremenim i povremenim poslovima: 

a) izvrši obračun i uplatu poreza na dohodak u skladu sa Zakonom o porezu na 

dohodak Federacije Bosne i Hercegovine. 



b) obračuna i uplati odgovarajuće doprinose u skladu sa važećim zakonima; 

c) vodi evidenciju svih isplata, te čuva prateću dokumentaciju (ugovori, potvrde, 

izvještaji, nalozi za plaćanje, fiskalne potvrde i drugo). 

(6) Isplate naknada za sve ugovore, osim Ugovora o volontiranju, se vrše isključivo 

bezgotovinskim putem, na račun angažovanog lica, osim u izuzetnim slučajevima kada je 

Upravni odbor odobrio gotovinsku isplatu i o tome donio posebnu odluku. 

(7) Za pravilnost obračuna odgovoran je knjigovodstveno-računovodstveni servis sa 

kojim Udruženje ima zaključen ugovor. 

(8) Za evidentiranje i isplatu naknada odgovorna su lica zadužena za finansijsko 

poslovanje Udruženja, dok je za odobravanje isplata odgovoran Predsjednik Udruženja ili 

drugo ovlašteno lice na osnovu odluke Upravnog odbora. 

(9) Svi podaci o isplatama smatraju se povjerljivim i koriste se isključivo u svrhu 

zakonitog finansijskog i poreskog poslovanja Udruženja. 

Član 13. 

(Odgovornost i izvještavanje) 

(1) Lica angažovana po osnovu ugovora iz člana 4. Pravilnika dužna su da svoj posao 

obavljaju savjesno, odgovorno i u skladu sa ciljevima, pravilima i vrijednostima Udruženja, 

poštujući rokove i obaveze preuzete ugovorom. 

(2) Svako angažovano lice je lično odgovorno za kvalitet, tačnost i pravovremenost 

izvršenih zadataka, te za čuvanje i pravilno korištenje povjerene dokumentacije, sredstava i 

opreme Udruženja. 

(3) Izvještaj o radu i izvršenju ugovornih obaveza, ukoliko je isti utvrđen odgovarajućim 

ugovorom, dostavlja se koordinatoru odgovarajućeg projekta ili Predsjedniku Udruženja, u 

rokovima utvrđenim ugovorom ili na zahtjev Upravnog odbora. 

(4) Upravni odbor i Predsjednik Udruženja odgovorni su za nadzor nad sprovođenjem 

ovog Pravilnika, zakonitost angažovanja, tačnost isplata i čuvanje cjelokupne dokumentacije 

koja prati ugovorne angažmane. 

(5) Udruženje može, prema potrebi, vršiti internu ili eksternu kontrolu (reviziju) 

sprovođenja ugovora i isplata naknada, radi osiguranja zakonitosti, transparentnosti i efikasnog 

korištenja sredstava. 

(6) Utvrđene nepravilnosti ili neizvršenje obaveza po ugovoru prijavljuju se Upravnom 

odboru, koji može odlučiti o raskidu ugovora, obustavi isplate naknade ili drugim mjerama u 

skladu sa zakonom i internim aktima Udruženja. 



Član 14. 

(Završne odredbe) 

(1) U slučaju isplate naknada za angažmane u sklopu projekata, inicijativa i aktivnosti 

finansiranih od strane donatora koji posjeduje posebna pravila i procedure, primjenjivat će se i 

dodatna pravila definisana ugovorom o dodjeli sredstava, ako su stroža od odredbi ovog 

Pravilnika. 

(2) Svi ugovori o angažovanju koji budu zaključeni nakon stupanja na snagu ovog 

Pravilnika moraju biti usklađeni s njegovim odredbama. 

(3) Ovaj Pravilnik stupa na snagu danom donošenja i biti će istaknut na zvaničnoj web 

stranici Udruženja. 

 

 

Broj: 5/2026 

Tuzla, 15. februara 2026. godine                                              

          __________________________ 

    Predsjednik Upravnog odbora 

    Belmin Tukić 

M.P. 


